
“Inuuniarnermikkut ajornartorsiuteqartut pillugit siunnersuisooqatigiit” 

pilersinneqarnissaannut Naalakkersuisut peqquneqassasut Inatsisartut 

aalajangiiffigisassaattut siunnersuut. 

Inatsisartunut Ilaasortaq Jens-Frederik Nielsen, Demokraatit 

 

pillugu 

 

Ilaqutariinnermut Peqqissutsimullu Ataatsimiititaliap 

 

Siunnersuutip aappassaaneerneqarneranut 

  

ISUMALIUTISSIISSUTAA 

 

 

Ataatsimiititaliaq suliarinninnermini uku ilaasortarai: 

 

Inatsisartunut ilaasortaq Mala Høy Kúko, Siumut, siulittaasoq  

Inatsisartunut ilaasortaq Bjørk Lange Olsen, Demokraatit, siulittaasup tullia 

Inatsisartunut ilaasortaq Dines Mikaelsen, Siumut  

Inatsisartunut ilaasortaq Doris J. Jensen, Siumut 

Inatsisartunut ilaasortaq Mikivsuk Thomassen, Inuit Ataqatigiit 

Inatsisartunut ilaasortaq Eqaluk Høegh, Inuit Ataqatigiit 

Inatsisartunut ilaasortaq Knud Mathiassen, Attaviitsoq 

 

 

UKA2023-imi ulloq 12. oktober siullermeerinerup kingorna siunnersuut ataatsimiititaliap 

misissorpaa. 

 

Siunnersuutip imarisaa siunertaalu 

Siunnersuut “Inuuniarnermikkut ajornartorsiuteqartut pillugit Siunnersuisooqatigiit” 

pilersinneqarnissaannik siunertaqarpoq. Siunnersuisooqatigiit naalakkersuinikkut 

attuumassuteqarnatik immikkut ilisimasalinnik ilinniarsimasunillu inuttaqassaaq. 

Siunnersuutigineqartoq Aningaasaqarnermut Siunnersuisooqatigiinnut assinguvoq, aammalu 

“Inuuniarnikkut ajornartorsiuteqartut pillugit Siunnersuisooqatigiit” pineqartumi 

naalakkersuinikkut aalajangiiniarnermi tunngavigisassanut pitsanngorsaataallunilu  

nukittorsaataanissaa naatsorsuutigineqarpoq.  

 

Siunnersuutip inatsisartunit siullermeerneqarnera 

Siunnersuutigineqartup siunertaa tapersersorluarneqarpoq. Angerlarsimaffeqanngitsunut 

periusissiaq nutaaq  Naalakkersuisunit 2022-mi saqqummiunneqartoq tunngavigalugu 

allannguutissatut siunnersuummik Naalakkersuisut saqqummiussaqarput. 

Angerlarsimaffeqanngitsunut periusissiamut aningaasaliissutit piusut atorlugit tamanna 

ingerlanneqarsinnaasoq Naalakkersuisut allannguutissatut siunnersuuteqarnerminni 

tunngavilersuutigaat. Allannguutissatut siunnersuut ima oqaasertaqarpoq:  

 

”Naalakkersuisut kingusinnerpaamik UKA2024-mi ”Inuuniarnermikkut  

ajornartorsiuteqartut pillugit oqaloqatigiittarfimmik” pilersitsinissamut  

saqqummiussissapput. Inuit atugarisaat pillugit oqaaseqartartut pioreersut aammalu  

Kommunit qanimut suleqatigalugit.” 

 

Inuuniarnermikkut ajornartorsiuteqartut eqqumaffigineqarnerulernissaat siunnersuutip 

Inatsisartuni suliarineqarnerani isumaqataaffigineqarpoq. Angerlarsimaffeqanngitsut kisiisa 

pinnagit innuttaasulli inuuniarnermikkut ajornartorsiuteqartut tamarmik sammineqassasut 

erseqqissaatigineqarpoq.  

 

Ataatsimiititaliap siunnersuummik suliarinninnera   

Inuuniarnermikkut ajornartorsiuteqartut matumani angerlarsimaffeqanngitsuunersut, 

meeraanersut inuusuttuunersut utoqqaanersulluunnit apeqqutaatinnagu 

eqqumaffigineqarnersulernerat ataatsimiititaliamit pitsaalluinnartutut isumaqarfigineqarpoq. 

Innuttaasunut assigiinngitsunut atugassarititaasut paasisaqarfiginissaat 

pitsanngorsarneqarnissaallu siunertaralugu nalunaarusianik assigiinngitsunik 

saqqummersitsisoqareerpoq aammalu suliniutinik periutsinillu aallartitsisoqareerluni. 

Innuttaasut inuuniarnermikkut ajornartorsiuteqartut pillugit paasissutissat suli amigaataammata 

ataatsimiititaliamit nassuerutigineqarpoq, suliniutilli assigiinngitsut 

piviusunngortinneqarnissaasa ingerlanneqarnissaasalu sulissutigineqarnissaat aamma 

pingaaruteqartoq isumaqarluni.  

 

Naalakkersuisut allannguutissatut siunnersuutaat inuuniarnermikkut ajornartorsiuteqartut 

pillugit oqallittarfimmik oqaaseqartartut pioreersut kommunillu suleqatigalugit 

pilersitsinissamik nassataqassaaq. Allannguutissatut siunnersuut akuerineqassappat 

inuuniarnermikkut ajornartorsiuteqartut oqallittarfiannik nutaamik pilersitsinermik tamanna 

nassataqassaaq. Allannguutissatut siunnersuut allannguisuunnginnissamik piumasaqaammut 

eqquutsitsissasoq ataatsimiititaliaq naliliivoq. Oqallittarfilli taanna qanoq atorniarneqarnersoq, 

qanoq piumasaqaateqartoqassanersoq, qanoq suliakkerneqassanersoq minnerunngitsumillu 

oqallittarfik taanna qanoq katitigaassanersoq ataatsimiititaliamit ersarissumik suli 

paasineqanngilaq. 

Siunnersuutip aningaasatigut kingunerisassai 

Inatsisartut suleriaasianni § 33, imm. 1-imi allassimavoq aalajangiiffigisassatut siunnersuutip 

piviusunngortinneqarnissaanut aningaasaqarnikkut allaffissornikkullu kingunerisassat 

siunnersuummi tunngavilersuutitut allaaserineqassasut.  

 

Siunnersuutip piviusunngortinneqarnissaanut aningaasaqarnikkut kingunerisassat tamanna 

naapertorlugu siunnersuummi allanneqarsimasut ataatsimiititaliamit maluginiarneqarpoq, 

taamaalilluni aningaasartuutinit Aningaasaqarnermut Siunnersuisooqatigiinnut 

atorneqartartunit amerlanerunissaat naatsorsuutigineqanngitsoq oqaatigineqarluni. 

Aningaasartuutit taakku 500.000 kr.-t missaannik annertussuseqassasut oqaatigineqarpoq.  

 

Ataatsimiititaliap inassuteqaatai  

• Ataatsimiititaliami amerlanerussuteqartut Inuit Ataqatigiinnersut, 

Siumumeersut, Demokraatineersullu Naalakkersuisut allannguutissatut 

siunnersuutaat akuerineqassasoq inassutigaat 

Taamatut oqaaseqarluni isumaliutissiissummilu allassimasutut paasinnilluni matumuuna 

siunnersuut ataatsimiititaliap aappassaaniigassanngortippaa. 

Bjørk Lange Olsen 

Siulittaasup tullia 

 

 

Doris J. Jensen 

 

   

 

 

 

 

 

Dines Mikaelsen  

 

Eqaluk Høegh 

 

 

 

 

Mikivsuk Thomassen 

 

 

 

 

 

 

Knud Mathiassen 

 

 

 

 
 
 
 
 
 
 
 
 
 
 
 
 
 
 
 
 
 
 

 


